
OLIY TA’LIMDA FALSAFA 
FANINI O‘QITISHNING 

AHAMIYATI VA DOLZARBLIGI

Ismadiyorov Komil Maxamadiyorovich
Andijon davlat pedagogika instituti,

Milliy g‘oya, ma’naviyat asoslari va huquqiy tarbiya kafedrasi
katta o‘qituvchisi, PhD

Annotatsiya: Ushbu maqolada oliy ta’lim tizimida falsafa fanini o‘qitishning ahamiyati, bugungi globallashuv sharoiti-
dagi dolzarbligi tahlil qilinadi. Globallashuv va tezkor axborot almashinuvi davrida talabalarda tanqidiy tafakkur, mustaqil 
fikrlash hamda yuksak axloqiy fazilatlarni shakllantirishda falsafiy bilimlarning o‘rni yoritilgan. Maqolada falsafa fanining 
barcha ta’lim yo‘nalishlari talabalari uchun zarurligi, uning kasbiy kompetensiyalarni rivojlantirishdagi o‘rni, zamonaviy 
pedagogik texnologiyalar asosida o‘qitish imkoniyatlari yoritilgan. Shuningdek, O‘zbekiston oliy ta’lim tizimidagi islohotlar 
doirasida falsafa fanini o‘qitishning zamonaviy metodlari, muammolari va ularni hal etish yo‘llari bo‘yicha ilmiy-amaliy 
xulosalar berilgan.

Kalit so‘zlar: falsafa, oliy ta’lim, dunyoqarash, tanqidiy fikrlash, globallashuv, ma’naviyat, qadriyatlar, intellektual salo-
hiyat, axloq, ta’lim innovatsiyalari.
Abstract: This article analyzes the importance of teaching philosophy in the higher education system and its relevance in 
the context of contemporary globalization. It highlights the role of philosophical knowledge in developing students’ critical 
thinking, independent reasoning, and high moral qualities in an era of globalization and rapid information exchange. The 
article discusses the necessity of teaching philosophy to students across all fields of education, its role in developing pro-
fessional competencies, and the possibilities of teaching it through modern pedagogical technologies. In addition, within 
the framework of reforms in Uzbekistan’s higher education system, scientific and practical conclusions are presented 
regarding modern methods of teaching philosophy, existing problems, and ways of addressing them.

Key words: philosophy, higher education, worldview, critical thinking, globalization, spirituality, values, intellectual poten-
tial, morality, educational innovations.
Аннотация: В данной статье анализируются значение преподавания философии в системе высшего образо-
вания и его актуальность в условиях современной глобализации. Освещается роль философских знаний в фор-
мировании у студентов критического мышления, самостоятельности суждений и высоких нравственных качеств 
в эпоху глобализации и быстрого обмена информацией. В статье раскрывается необходимость преподавания 
философии студентам всех образовательных направлений, её роль в развитии профессиональных компетенций, 
а также возможности обучения на основе современных педагогических технологий. Кроме того, в рамках реформ 
системы высшего образования Узбекистана представлены научно-практические выводы о современных методах 
преподавания философии, существующих проблемах и путях их решения.

Ключевые слова: философия, высшее образование, мировоззрение, критическое мышление, глобализация, 
духовность, ценности, интеллектуальный потенциал, нравственность, образовательные инновации.

KIRISH
Zamonaviy taraqqiyot bosqichida oliy ta’limning asosiy maqsadi faqatgina o‘z sohasining yetuk mutaxas-

sislarini tayyorlash emas, balki keng dunyoqarashga ega, jamiyatdagi jarayonlarni to‘g‘ri tahlil qila oladigan, 
yuksak ma’naviy-axloqiy qadriyatlarga ega bo‘lgan komil insonni tarbiyalashdan iboratdir. Ushbu murakkab va 
mas’uliyatli vazifani amalga oshirishda gumanitar fanlar, xususan, falsafa fanining o‘rni beqiyosdir.

Falsafa insoniyatning eng qadimiy bilish shakllaridan biri bo‘lib, u tabiat, jamiyat va inson tafakkuri taraqqi-
yotining eng umumiy qonuniyatlarini o‘rganadi. Oliy o‘quv yurtlarida qaysi mutaxassislik bo‘lishidan qat’i nazar 
(xoh u texnika, xoh tibbiyot, xoh iqtisodiyot bo‘lsin), falsafa fanining o‘qitilishi bo‘lajak kadrlarning intellektual 
salohiyatini yuksaltirishga xizmat qiladi. Bugungi globallashuv, axborot texnologiyalarining mislsiz rivojlanishi 
va turli mafkuraviy tahdidlar davrida yoshlarda “axborot immuniteti”ni shakllantirish bevosita ularning falsafiy 
mushohada yuritish qobiliyatiga bog‘liq.

MAVZUGA OID ADABIYOTLAR SHARHI
Falsafaning ta’limdagi o‘rni va uning inson kamolotidagi ahamiyati antik davr mutafakkirlari Sokrat, Platon, 

Aristoteldan tortib, Sharq uyg‘onish davri allomalari Forobiy, Ibn Sino, Beruniylar tomonidan chuqur o‘rganilgan. 
Abu Nasr Forobiy o‘zining “Fozil odamlar shahri” asarida jamiyat taraqqiyoti va insonlar baxt-saodati bevosita 
ularning tafakkur darajasi va axloqiy fazilatlariga (ya’ni falsafiy komilligiga) bog‘liqligini ta’kidlagan.

Zamonaviy xorijiy va mahalliy olimlar (jumladan, J. Dyui, M. Lipman, shuningdek, o‘zbek faylasuflari 
Q. Nazarov, E. Yusupov, V. Qo‘chqorov va boshqalar) asarlarida falsafani o‘qitish metodikasi, uning yoshlar 
dunyoqarashini shakllantirishdagi funksiyalari tadqiq qilingan.

TADQIQOT METODOLOGIYASI
Ushbu maqolani yozishda tizimli tahlil, qiyosiy-tarixiy yondashuv, sintez, deduksiya va induksiya kabi ilmiy 

bilish metodlaridan foydalanildi. Shuningdek, bugungi kun pedagogikasida falsafani o‘qitishning zamonaviy 
yondashuvlari kuzatish va umumlashtirish orqali tahlil qilindi.

TAHLIL VA NATIJALAR
Globallashuv jarayonlarining mazmun-mohiyati, asosiy yo‘nalishlarini belgilash XX-XXI asrlardagi eng 

yangi falsafaning asosiy bahs mavzusiga aylandi. Globallashuv jarayonlari bugungi kunda butun hayotimizni 
qamrab oldiki, uning ijobiy va salbiy xususiyatlarini anglab yetish falsafiy tafakkurni talab etadi. “Falsafaga 
kuchli ehtiyoj vujudga kelishining bir qator sabablari bor. Jahondagi barcha mamlakatlar hayotining barcha 
jabhalarini qamrab olayotgan globallashuv va integrallashuv jarayoni bu sabablar orasida birinchisi va asosiy-
sidir. Zero, globallashuv sharoitida keng falsafiy mushohadasiz turli mamlakatlar orasida dialoglar olib borish, 
ular orasida vujudga keladigan konfliktlarni yechish yo‘llarini izlab topish mumkin emas”1.

Falsafiy tafakkurning shakllanishi va rivojlanishi ilmiy-pedagogik jarayon hisoblanadi. Falsafa inson tafak-
kurida tanqidiy-tahliliy baholash ko‘nikmasini shakllantirishga xizmat qilib, insoniyatning tarixiy taraqqiyotida 
erishgan yutuq va natijalarini rad etmaydi, balki uni yana ham sayqallaydi, ijobiydan salbiyga farqlaydi. Chunki 
falsafaning muhim xususiyati shundaki, falsafiy tafakkur tadrijiy jarayon bo‘lib, tanqidiy va tahliliy yondashuv 
asosida shakllanadi.

Globallashuv insoniyat hayotining barcha sohalariga katta ta’sir ko‘rsatmoqda. Axborot va texnologiyalar 
rivoji turli mamlakatlar, xalqlar va madaniyatlar o‘rtasidagi aloqalarni kuchaytirdi. Shu bilan birga, globallashuv 
yangi muammolarni ham yuzaga keltirmoqda. Axborotning haddan tashqari ko‘pligi, yolg‘on xabarlar, mani
pulyativ g‘oyalar, ommaviy madaniyatning salbiy ko‘rinishlari, ekologik muammolar va ijtimoiy tengsizlik shular 
jumlasidandir.

Zamonaviy texnologiyalar, xususan, sun’iy intellektning rivojlanishi ham falsafiy savollarni kun tartibiga olib 
chiqmoqda.

1.	 Sun’iy intellekt inson mehnatini qay darajada almashtirishi mumkin?

2.	 Mashina qaror qabul qilganida javobgarlik kimning zimmasida bo‘ladi?

3.	 Shaxsiy ma’lumotlarni himoya qilish va texnologik taraqqiyot o‘rtasidagi muvozanat qanday ta’minlanadi?

Ushbu savollarni faqat texnik nuqtayi nazardan hal etib bo‘lmaydi. Ular axloq, huquq, inson erkinligi va 
mas’uliyati bilan chambarchas bog‘liq.

Ekologik muammolar ham falsafiy yondashuvni talab qiladi. Tabiatga faqat resurs sifatida munosabatda 
bo‘lish insoniyat uchun jiddiy xavflarni keltirib chiqarmoqda. Falsafa inson va tabiat o‘rtasidagi munosabatni 
qayta ko‘rib chiqishga, ekologik mas’uliyatni anglashga yordam beradi. Oliy ta’limda ekologik falsafa, barqaror 
rivojlanish va avlodlar oldidagi mas’uliyat masalalarini o‘rganish talabalarda tabiatga ehtiyotkorlik bilan muno
sabatda bo‘lish madaniyatini shakllantiradi.

Falsafa inson va jamiyat hayotida muhim o‘rin tutib, ijtimoiy ong shakllaridan biri bo‘lgan falsafiy ongning 
shakllanishida yuksak ahamiyat kasb etadi. Insoniyat taraqqiyotining barcha davrlarida falsafaning tub mohiya-
tini anglash, falsafiy ta’limotlar va qarashlardan foydalanish falsafiy tafakkurni yuksaltirishda muhim ahamiyat 
kasb etib kelgan. Buyuk faylasuflarning ta’limotlari insoniyat madaniy taraqqiyotida, shaxs ma’naviy kamo-
lotida, jamiyatning tub o‘zgarishlarida dolzarb ahamiyatga ega bo‘lgan.

Shuningdek, insoniyat tarixiy taraqqiyoti davomida turli ijtimoiy silsilalarni boshidan kechirgan, jamiyat 
taraqqiyoti doimiy birdek kechmagan. Jamiyat iqtisodiy va siyosiy, ijtimoiy va axloqiy, moddiy va ma’naviy 
tanazzulga yuz tutgan davrlarda falsafiy ta’limotlarga ehtiyoj sezilgan. Falsafa jamiyatda yuz beradigan bunday 

1	 Muxtarov U.M. Falsafiy ta’lim tizimini rivojlanish evolyusiyasining ayrim jihatlari. Scientific Bulletin. Series: Humanitarian Studies, 
2022, № 1 (61). – B-17.

murakkab vaziyatlarda ham kishilarda falsafiy tafakkurni shakllantirish orqali kelajakka ishonch ruhini tarbi-
yalay olgan. Global muammolarni yechishga qodir, yuksak g‘oyaviy e’tiqodga ega, umuminsoniy manfaatlarni 
o‘zining shaxsiy manfaatlaridan ustun qo‘ya oladigan komil insonlarni tarbiya qilishga xizmat qilgan.

Insoniyat taraqqiyotida muhim o‘rin egallagan fundamental fanlar taraqqiyotida yuz bergan o‘zgarishlar 
falsafa faniga bo‘lgan ehtiyojni keltirib chiqargan omillardan biridir. Falsafa fanining ahamiyati shu bilan izohla-
nadiki, fundamental fanlarda amalga oshirilayotgan tadqiqotlar bugungi kunda falsafadan mustaqil tarzda olib 
borilmayapti. Nisbiylik nazariyasi, kvant fizikasi, neyrofiziologiya kabi sohalarda amalga oshirilayotgan tadqiqot-
larda ular duch kelayotgan muammolarni falsafiy mushohada bilan yechishni taqozo etmoqda.

Falsafaning ta’lim va jamiyatdagi o‘rni haqida gap ketganda, prezidentimiz Shavkat Mirziyoyevning ushbu 
fikrlari diqqatga sazovordir: “Dunyo shiddat bilan o‘zgarib, barqarorlik va xalqlarning mustahkam rivojlanishiga 
raxna soladigan turli yangi tahdid va xavflar paydo bo‘layotgan bugungi kunda ma’naviyat va ma’rifatga, axloqiy 
tarbiya, yoshlarning bilim olish, kamolga yetishga intilishiga e’tibor qaratish har qachongidan muhimdir”2. Chunki 
falsafa insoniyat tarixida muhim o‘rin tutib, jamiyat a’zolari hayotida axloqiy mezonlarni o‘rnatib, taraqqiyotga 
yetaklovchi fan sifatida ijobiy ahamiyat kasb etgan.

Falsafa fani talaba yoshlarning falsafiy tafakkurini, ularda jamiyatda yuz berayotgan o‘zgarishlar va 
voqeliklarga daxldorlik hissini shakllantiradi. Bugungi kunda ta’lim tizimimizda ham falsafa fanining ahamiyati 
yuksalib, oliy o‘quv yurtlarida falsafani o‘qitishni yanada rivojlantirish borasida mutaxassislik yo‘nalishlaridan 
kelib chiqib, falsafa darslari o‘qitilmoqda. Masalan, pedagogika yo‘nalishidagi talabalarga “Globallashuv va 
ta’lim”, tibbiyot yo‘nalishidagi talabalarga “Falsafiy antropologiya (Inson falsafasi)” fani, psixologiya yo‘nalishi-
dagi talabalarga “Shaxs falsafasi” kabi fanlar o‘qitilmoqda.

Shuningdek, falsafani o‘qitish bo‘yicha milliy tajribalar shakllantirilishi davom ettirilib, O‘zbekiston Islom 
Akademiyasida “Din falsafasi”, texnika yo‘nalishida “Texnika falsafasi”, Iqtisodiyot universitetida talabalarga 
“Globallashuv va liderlik”, tarix yo‘nalishidagi talabalarga “Tarix falsafasi”, Milliy g‘oya, ma’naviyat asoslari va 
huquq ta’limi yo‘nalishi talabalariga “G‘oyalar falsafasi” kabi fanlar o‘tilishi tajribasi olib borilmoqda. Shu orqali 
“Falsafa - fanlar otasi” degan ibora hayotiy tasdig‘ini topmoqda.

Falsafa dunyoqarash bo‘lib, falsafa talaba yoshlarning dunyoqarashini shakllantirishda muhim ahamiyat 
kasb etadi va quyidagi bir qator e’tiborga molik jihatlariga to‘xtalishni taqozo etadi:
•	 eng avvalo, yoshlarda falsafiy bilimlar vositasida falsafiy dunyoqarash shakllanishi natijasida olam va 

odam munosabatlariga, tabiat va jamiyat voqeliklariga ongli munosabat shakllanadi;
•	 falsafiy bilimlar orqali yoshlarda falsafiy tafakkurni shakllanishi ularda protsessuallik va analitik yondashuv 

ko‘nikmasi shakllanadi hamda har qanday muammoli vaziyatdan chiqa olish va o‘zini boshqara olish qobili-
yati rivojlanadi;

•	 shuningdek, falsafaning fan tarmoqlari yoshlarda bir qator ijobiy xususiyatlar yuksalishida - etika fani orqali 
axloqiy sifatlar, estetika fani orqali nafosat, go‘zallik, nafislik kabi tushunchalarning mohiyati, jamiyat va 
uning taraqqiyoti, inson va uning ijtimoiy rivojlanishi qonuniyatlarini tushunishda, mustaqil dunyoqarashni 
rivojlanishida falsafa fani muhim ahamiyat kasb etadi;

•	 yoshlar tafakkurida umuminsoniy qadriyatlar shakllanishi hamda ularga sodiqlik ruhi yuksalishida falsafa 
fanining o‘rni beqiyosdir.
“Bundan tashqari, falsafaning quyidagi vazifalari ham mavjud bo‘lib, u nafaqat yoshlar, balki butun kishilik 

jamiyatiga ham taalluqlidir: u kishilarda olam haqida bir butun dunyoqarashni shakllantirishga qaratilgandir. 
Falsafa metodologik vazifani ham ado etadi, u barcha fan vakillarini ilmiy bilishning asosiy shakllari, usullari va 
tamoyillari bilan qurollantiradi. Shuningdek, falsafa gnoseologik, aksiologik, gumanistik tarbiyaviy vazifalarni 
bajaradi. Shu bilan birga, u shaxsda jamiyat, insoniyat oldidagi ijtimoiy mas’uliyat hissini uyg‘otadi.

Falsafaning aynan mana shu vazifasi, bosh g‘oya sifatida maydonga chiqayotgan O‘zbekiston taraqqiyo
tining hozirgi bosqichida milliy tiklanishdan - milliy yuksalish sari degan ulug‘ maqsadga yetishimizda katta 
xizmat ko‘rsatadi. Chunki xalq farovonligi, yurt tinchligi, vatan taraqqiyoti yo‘lida ildam harakat qilishi kerak 
bo‘lgan har bir komil insonning tarbiyasida aynan ijtimoiy mas’uliyat hissi jamiyat taraqqiyotini mustahkam-
lashda, uning rivojlanish qonuniyatlarini to‘g‘ri belgilab olishimizda dasturulamal bo‘lib xizmat qiladi”3.

Falsafa dunyoqarash sifatida inson ma’naviyatini yuksaltirishga xizmat qilib, uni har tomonlama kamolga 
yetaklovchi fandir. Falsafa olam va odam munosabatlarini, inson hayoti haqidagi qarashlarni boricha emas, 
tanqidiy nuqtayi nazar asosida qanday bo‘lishi kerakligini tahlil qiladi. Doimo falsafa inson hayotini ma’noga 
to‘ldirishga hissa qo‘shib kelgan. Falsafa falsafiy kategoriyalarga tanqidiy va tahliliy yondashib, inson, jamiyat, 

2	 Mirziyoev Sh.M. Milliy taraqqiyot yo‘limizni qat’iyat bilan davom ettirib yangi bosqichga ko‘taramiz. 1-tom. T.: “O‘zbekiston”, 2017. - 
27-b.

3	 Мухтаров У. Ўзбекистонда фалсафий таълимни ривожлантиришнинг илмий-консептуал хусусиятлари. Фалсафа фанлари 
доктори (PhD) илмий даражасини олиш учун ёзилган диссертатсия автореферати. –Т.: 2020. - 136 б.

xalq, davlat uchun muhim ta’limotlarni ilgari surgan, insoniyat baxt-u kamolini ro‘yobga chiqishiga xizmat qilgan. 
Shuning uchun ham qadimgi yunon faylasufi Aflotun “falsafa, ya’ni aql-zakovat, donolik, siyosiy hokimiyat, 
davlat boshqaruvi bilan uyg‘unlashmaguncha, insoniyat baxtli bo‘lolmaydi”, deb bejizga aytmagan.

Shu o‘rinda bugungi yuksak rivojlangan texnologik va axborot asrida bizga falsafa kerakmi, degan savol 
tug‘ilishi tabiiy. Jamiyat, fan-texnika qanchalik jadallik bilan rivojlanmasin, insoniyat oldida yangi va yangi, 
avval hech kim hech qachon yuz tutmagan muammolarni keltirib chiqaradi. Bunday muammolarga esa falsafiy 
tafakkur va analitik qarash bilan yechim izlanadi. Fan va texnologiyalarda yuz berayotgan rivojlanishlar, jadal-
lashib borayotgan globallashuv jarayonlari insoniyat oldiga global muammolarni keltirib chiqarmoqda, bu 
muammolar esa insoniyatning o‘z kelajagini tahdid ostida qoldirmoqda.

Bugungi muammolar texnogen, axloqiy, ijtimoiy, siyosiy, tabiat bilan bog‘liq ulkan muammolar bo‘lib, 
barkamol insonni tarbiyalash, inson va tabiat munosabatlarini muqobillashtirish yo‘llarini izlashda falsafiy 
ta’limotlarga murojaat qilishning zaruratini keltirib chiqarmoqda. Ushbu muammolarni bartaraf etishda falsafa-
ning hayot va ta’limdagi o‘rnini anglab yetish kun tartibiga chiqmoqda.

Falsafa har doim ham olam va odam borlig‘ining eng muhim muammolarini tadqiq etishni maqsad qilib 
qo‘yadi. Shuning uchun ham bugungi globallashuv jarayonlarida ham odam va olam borlig‘i falsafaning bosh 
bahs mavzusi sifatidagi, falsafaning predmeti va muhokamalari markazida esa barkamol insonni tarbiyalash 
ahamiyati hech qachon pasaymaydi.

Yechim va takliflar:

Falsafa fanini oliy ta’limda o‘qitish jarayonida ayrim muammolar ham mavjud. Ba’zi hollarda talabalar falsa-
fani hayotdan uzoq, mavhum va faqat nazariy fan sifatida qabul qiladilar. Bunga darslarda amaliy misollarning 
kamligi, tarixiy ta’limotlarning faqat ma’lumot shaklida bayon qilinishi yoki talabaning faol fikrlashiga yetarli 
sharoit yaratilmasligi sabab bo‘lishi mumkin. Falsafa darslarini qiziqarli va samarali tashkil etish uchun 
zamonaviy pedagogik texnologiyalarni joriy etish zarur:

1.	 Muammoli ta’lim: Darslarni savol-javob, bahs-munozara asosida qurish. Falsafiy mavzularni zamonaviy 
hayotiy muammolar bilan bog‘lash. Talabaga tayyor xulosani bermasdan, uni o‘zi haqiqatga yetib borishiga 
zamin yaratish.

2.	 Keys-stadi (Case-study) metodi: Munozara, keys, loyiha va esse kabi faol metodlardan foydalanish. 
Falsafiy qonuniyatlarni va axloqiy dilemmalarni aniq hayotiy vaziyatlar (masalan, biznesdagi axloqiy qaror
lar) asosida tahlil qilish. Zamonaviy axloqiy va ijtimoiy masalalarni darslarga kiritish.

3.	 Esse yozish madaniyatini rivojlantirish: G‘arb universitetlari tajribasidan kelib chiqib, test tizimidan ko‘ra 
ko‘proq analitik esselar yozdirish tizimiga o‘tish. Har bir mashg‘ulotda talabaning mustaqil fikrini rag‘batlan-
tirish. Bu talabaning fikrini qog‘ozga mantiqiy tushira olish ko‘nikmasini shakllantiradi.

4.	 Fanlararo integratsiya: Falsafani talabaning mutaxassisligi bilan bog‘lab o‘qitish. Fanlararo aloqalarni 
kuchaytirish. Shuningdek, milliy falsafiy merosdan samarali foydalanish.

Shuningdek, falsafa fani mazmunini barcha ta’lim yo‘nalishlari uchun bir xil shaklda emas, balki kasbiy 
yo‘nalish xususiyatlaridan kelib chiqqan holda moslashtirish muhim. Masalan, texnika yo‘nalishlarida fan falsa-
fasi va texnologiya etikasi, iqtisod yo‘nalishlarida iqtisodiy falsafa va ijtimoiy adolat, pedagogika yo‘nalishlarida 
ta’lim falsafasi, tibbiyotda bioetika masalalariga kengroq o‘rin berish mumkin.

XULOSA VA TAKLIFLAR
Kelajak mutaxassisi nafaqat o‘z kasbining ustasi, balki insonparvar, yuksak ma’naviyatli, tanqidiy fikrlay-

digan va global o‘zgarishlarga moslasha oladigan shaxs bo‘lishi kerak. Bu maqsadga esa ta’lim tizimida falsafiy 
fanlarni zamonaviy, interaktiv va amaliyotga bog‘langan holda o‘qitish orqaligina erishish mumkin. Oliy ta’limda 
falsafa fanini o‘qitish bugungi kunda nihoyatda muhim va dolzarb vazifalardan biridir. Falsafa insonning borliq 
va jamiyatdagi o‘rnini anglashiga, mustaqil va tanqidiy fikrlashiga, axloqiy mas’uliyatni his qilishiga hamda turli 
g‘oyaviy ta’sirlarga nisbatan ongli munosabatda bo‘lishiga yordam beradi.

Globallashuv, raqamlashtirish va texnologik taraqqiyot sharoitida falsafiy tafakkurga bo‘lgan ehtiyoj yanada 
ortmoqda. Chunki zamonaviy inson faqat bilimli emas, balki axborotni tahlil qila oladigan, mas’uliyatli qaror 
qabul qiladigan, inson qadr-qimmatini hurmat qiladigan va kelajak oldidagi burchini anglaydigan shaxs bo‘lishi 
kerak.

Shu sababli oliy ta’lim muassasalarida falsafa fanini o‘qitish mazmuni va metodikasini muntazam takomil-
lashtirish, uni zamonaviy ijtimoiy, axloqiy va ilmiy muammolar bilan bog‘lash zarur. Falsafa ta’limi milliy ma’naviy 
meros va umuminsoniy qadriyatlar uyg‘unligiga asoslangan holda tashkil etilgandagina o‘zining tarbiyaviy va 
ilmiy salohiyatini to‘liq namoyon qila oladi.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

303

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, sentyabr, 9(1)-son

Falsafani o‘qitish - bu faqat faylasuflar ta’limotlarini o‘rgatish emas, balki insonni fikrlashga, anglashga, 
savol berishga va mas’uliyatli yashashga o‘rgatishdir. Demak, falsafa oliy ta’limning ajralmas tarkibiy qismi 
bo‘lib, barkamol, bilimli va ma’naviy yetuk mutaxassislarni tayyorlashda muhim vosita bo‘lib qoladi.

Foydalanilgan adabiyotlar ro‘yxati:
1.	 Xaitov L. Falsafa. Oliy o‘quv yurtlari uchun darslik. B.: “Bukhara hamd print”: 2023. - 384 pages.
2.	 Nazarov, Q. va boshqalar. Falsafa asoslari. (Oliy o‘quv yurtlari uchun darslik) - T.: O‘zbekiston faylasuflari milliy jami-

yati, 2018. - 380 b.
3.	 Xaydaraliyev, X.X. “Falsafiy ta’lim asosida talabalarda vatanparvarlik fazilatlarini rivojlantirish parametrlari.” // Inter 

education & global study. 2025. No. 3. 405-412.
4.	 O‘zbekiston Respublikasi Prezidentining “O‘zbekiston Respublikasini yanada rivojlantirish bo‘yicha Harakatlar strate-

giyasi to‘g‘risida”gi PF-4947-son Farmoni. - Toshkent: Adolat, 2017. - 112 b.
5.	 Muxtorov U. O‘zbekistonda falsafiy ta’lim rivojlanishining ilmiy va konseptual xususiyatlari. Falsafa fanlari bo‘yicha 

falsafa doktori (PhD) dissertatsiyasi. - T.: 2020.
6.	 Jahon falsafasi tarixi. (O‘quv qo‘llanma) / prof. M.N.Abdullayev tahriri ostida. - T., 2019.
7.	 G‘affarova G.G. Axborotlashgan jamiyat va falsafiy tafakkur taraqqiyoti. - T.: Fan, 2014.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

